
TEKS UCAPAN 

BRIG. JEN. DATO’ PROF. DR. KAMARUDIN HUSSIN 

NAIB CANSELOR UniMAP 

SEMPENA MAJLIS IKTIBAR MAULIDUR RASUL 1432 H 

UNIVERSITI MALAYSIA PERLIS 

18 Februari 2011 * Dewan Kapitol 

 

 

 

 
 

Alhamdulillah, setinggi-tinggi kesyukuran kita panjatkan ke hadhrat 

Allah SWT, di atas limpah kurnia dan perkenan-Nya, dapat sama-

sama kita berhimpun pada malam ini, bagi sama-sama kita 

menjayakan Majlis Iktibar Maulidur Rasul Peringkat UniMAP bagi 

tahun 1432 H pada kali ini. 

 

Kita berhimpun pada hari ini, untuk memperingati semula akan 

segala pengorbanan, dan usaha dakwah Baginda Rasulullah SAW 

dalam menyebarkan Rahmat seluruh ‘Alam sesuai dengan tujuan 

perutusan Baginda Nabi SAW, sebagai “Rahmatan lil-‘alamin”. 

 

Sebelum meneruskan ucapan, izinkan saya memetik petikan lagu 

dari kumpulan nasyid Hijjaz bertajuk Rasulullah untuk kita renungi 

bersama: 

Rasulullah dalam mengenangmu 

Kami susuli lembaran sirahmu 

Pahit getir pengorbananmu 

Membawa cahaya kebenaran 

 

Engkau taburkan pengorbananmu 

Untuk umatmu yang tercinta 

Biar terpaksa tempuh derita 

Cekalnya hatimu menempuh ranjaunya 

 

Rasulullah kami umatmu 

Walau tak pernah melihat wajahmu 

Kami cuba mengingatimu 

Dan kami cuba mengamal sunnahmu 

 

Kami sambung perjuanganmu 

Walau kita tak pernah bersua 

Tapi kami tak pernah kecewa 

Allah dan rasul sebagai pembela 

 

Hadirin dan hadirat sekalian, 

 

Umat Islam dan Rabiul Awwal begitu rapat, di mana setiap kali 

tibanya bulan Rabiul Awwal, maka umat Islam akan memperingati 

akan satu peristiwa agung iaitu Maulidur Rasul. Umat Islam sama-

sama memperingati kelahiran junjungan besar Nabi Muhammad 

SAW yang telah banyak berjasa, dalam membentuk umat manusia 

yang telah lama tenggelam dalam kesesatan dan tersiksa dalam 

kezaliman.  

Kelahiran baginda telah mengubah tamadun manusia daripada 

kegelapan jahiliah kepada suluhan sinar cahaya Islam, daripada 

penindasan berasaskan hukuman manusia yang sesat kepada 

keadilan Islam yang mampu menjamin kebahagian hidup di dunia 

dan akhirat. 

 

Cinta terhadap Rasulullah SAW merupakan satu perintah daripada 

Allah SWT. Bahkan cinta terhadap Baginda merupada syarat 

kesempurnaan iman seseorang muslim.  

 

Di dalam satu hadith,sepertimana yang telah diriwayatkan oleh Anas 

Bin Malik RA, bahawa Baginda Rasulullah SAW telah bersabda yang 

bermaksud : “Tidaklah sempurna iman seseorang daripada 

kamu, sehinggalah aku (yakni Rasulullah) menjadi insan yang 

paling dikasihinya, mengatasi kasihnya kepada bapanya, 

anaknya dan manusia seluruhnya.” (Hadith Saheh Riwayat 

Imam Bukhari dan Muslim) 

 

Sehubungan itu, saya menyeru kepada diri saya dan hadirin 

sekalian, agar kita sentiasa menyuburkan rasa cinta dan kasih-

sayang terhadap Baginda Rasulullah SAW, dengan 

memperbanyakkan selawat dan salam ketas Junjungan Besar 

Baginda Nabi Muhammad SAW.  

 

Kita juga mestilah, mempelajari, menghayati dan mengamalkan 

segala daripada ajaran dan sunnah tinggalan Baginda Nabi SAW. Kita 

terjemahkan di dalam kehidupan kita, moga-moga kita akan 

mendapat Rahmat dan Limpah perkenan Allah SWT. Begitu juga 

dalam urusan seharian kita di dunia ini. Rasulullah mungkin tidak 

bersama kita, tetapi baginda telah meninggalkan ajaran dan sunnah 

sebabagai panduan kita. 

 

Sekiranya kita memanfaatkan khazanah peninggalan Rasulullah, 

saya percaya setiap umat Islam mampu mendepani cabaran dan 

mengharungi kehidupan di dunia ini dengan lebih mudah dan 

mendapat keredhaan Allah. 

 

Hadirin sekalian, 

 

Saya tidak ingin berbicara panjang pada malam ini. Dikesempatan 

ini, saya ingin mengambil peluang untuk mengucapkan jutaan 

penghargaan dan terima kasih kepada semua pihak yang terlibat bagi 

menjayakan Majlis Iktibar Maulidur Rasul 1432 H ini, khususnya 

kepada Pusat Islam UniMAP, Jabatan Hal Ehwal Pelajar dan Alumni,  

serta pihak Kolej-kolej Kediaman.  

 

Tidak dilupakan juga kepada pihak Jabatan Mufti Kerajaan Negeri 

Perlis yang terus menerus memberi sokongan bagi menjayakan 

pengisian bagi majlis ini. Semoga kita dipersaksikan oleh Allah SWT, 

sebagai Ummat Baginda Nabi Muhammad SAW yang sentiasa 

mengharapkan keredhaan Allah. 

 

Sekian terima kasih. 

 

Wabillahi taufiq wal-hidayah, wassalamualaikum, warahmatullahi, 

wabarakatuh 

 


